
Sabeleko gaixotasun deserosoa 

Estresari lotuta agertu ohi da heste narritatuen sindromea, eta sendatu ezean kroniko bihur daiteke 

EUSEBIO GONZALEZ 

Heste narritatuen sindromeak beste izen asko ere baditu: esaterako, kolitis funtzionala, hesteetako neurosia, kolon narritatua, kolitis mukosoa, kolon espastikoa... Oso gaixotasun korapilatsua da, eta hestearen beheko zatiari erasaten dio, heste lodi edo kolonari, alegia. Gainera, estres garaietan sintomek okerrera egiten dute. Egindako ikerketen arabera, heste narritatuen sindromeak zerikusia du gorabehera psikologikoekin. Dena den, beste arrazoi batzuengatik ere gerta daiteke: elikaduran zuntz gutxi hartzeagatik, laxanteak gehiegi erabiltzeagatik eta hesteetako behin- behineko hantura izateagatik. 

Hauek dira sintoma nagusiak: sabelaldeko mina, beherako edo eta idorreria kronikoa, haize-minak, gorakoak, jateko gogorik eza, herstura eta depresioa. Dena den, diagnostikoa baieztatzeko probak egitean ez da arazorik agertzen hestearen egituran. Izan ere, haren mugimenduari lotuta dago. Adin zehatzik ez dagoen arren, nerabezaroan edo helduaro hasieran agertzen da. Batik bat emakumeek izaten dute. 

Zuntz gehiago hartuz senda daiteke arazoa. Ez da komeni, halaber, hesteak bizkortzeko substantziak hartzea: kafeina, adibidez. Depresioari lotuta badago, lagungarria izan daiteke laguntza psikologikoa. Komeni da neurri horiek ahalik eta azkarrena hartzea; hala jokatu ezean, kroniko bihur daiteke. Horrek bestelako arazoak eragin diezazkioke gaixoari: deshidratazioa, desnutrizioa eta depresioa. 

LORE ESENTZIAK. Kirola egiteaz eta elikadura zaintzeaz gain, lore esentziek heste narritatuen sindromea arintzen eta sendatzen laguntzen dute. Lore hauen esentziak erabiltzen dira horretarako: inpazientzia edo Himalayako baltsamina (impatiens glandulifera), aihen zuria (clematide), ziapea (sinapis arvensis), olibonboa (olea europaea), haritza (Quercus robur) zumarra (ulmus procera), esklerantoa (scleranthus annus) eta belengo izarra edo oiloesnea (ornithogalum umbellatum). 

KASU KLINIKOA. Emakumea. 43 urte. Depresioa du, eta herstura bularraldean. Bihotzeko arazorik ez duela ziurtatzeko probak egin, eta ondo dagoela ikusi du sendagileak. Dena den, hersturak hor jarraitzen du. Heste narritatuen sindromea du duela 23 urtetik. Beherakoak eta idorreria izan zituen denbora luzez. Hori dela eta, deshidratatu egin zen, eta horrek eragina izan zuen haren egoera psikologikoan. Gero eta gehiago joan zen kezkatuz: estresa, herstura eta depresioa izan ditu, besteak beste. Medikuak laguntza eskatzeko aholkatu zion, baina egoera erabat okertu arte ez zion kasurik egin. Orain lore esentzien terapia probatzea erabaki du. Hasierako kontsultan, esklerantoa, zumarra eta belengo izarra aginduko zaizkio. Zumarra eta esklerantoa onak dira minerako, eta belengo izarra, hesteak indartzeko. Duen herstura arintzeko, errosta (gentiana sp.), gaztainondo zuria (aesculus hipocastanum), agrimonia (agrimonai eupatoria) eta olibondoa (olea europaea). 

Duen aldartearen arabera, tratamendua egokituz joango da. Lau asteren buruan hobera egingo du, eta aldartea eta osatzeko itxaropena areagotu egingo dira. Hori ezinbestekoa da sendatzeko. 

